
				הדף הזה עבר הגהה
וְהַעֲבַטְתָּ גּוֹיִם רַבִּים וְאַתָּה לֹא תַעֲבֹט וּמָשַׁלְתָּ בְּגוֹיִם רַבִּים וּבְךָ לֹא יִמְשֹֽׁלוּ: [1]אַשְׁרֶֽיךָ יִשְׂרָאֵל מִי כָמֽוֹךָ עַם נוֹשַׁע בַּיהֺוָה מָגֵן עֶזְרֶֽךָ וַאֲשֶׁר־חֶֽרֶב גַּאֲוָתֶֽךָ וְיִכָּחַשׁוּ אֹיְבֶֽיךָ לָךְ וְאַתָּה עַל־בָּמוֹתֵֽימוֹ תִדְרֹךְ:




[2]יִשְׂרָאֵל נוֹשַׁע בַּיהֺוָה תְּשׁוּעַת עוֹלָמִים לֹא־תֵבֹֽשׁוּ וְלֹא־תִכָּלְמוּ עַד־עֽוֹלְמֵי עַד: [3]וַאֲכַלְתֶּם אָכוֹל וְשָׂבֽוֹעַ וְהִלַּלְתֶּם אֶת־שֵׁם יְהֺוָה אֱלֹהֵיכֶם אֲשֶׁר־עָשָׂה עִמָּכֶם לְהַפְלִיא וְלֹא־יֵבֹשׁוּ עַמִּי לְעוֹלָם: [4]וִידַעְתֶּם כִּי בְקֶֽרֶב יִשְׂרָאֵל אָֽנִי וַאֲנִי יְהֺוָה אֱלֹהֵיכֶם וְאֵין עוֹד וְלֹא־יֵבֹֽשׁוּ עַמִּי לְעוֹלָם: [5]כִּי־בְשִׂמְחָה תֵצֵֽאוּ וּבְשָׁלוֹם תּוּבָלוּן הֶהָרִים וְהַגְּבָעוֹת יִפְצְחוּ לִפְנֵיכֶם רִנָּה וְכָל־עֲצֵי הַשָּׂדֶה יִמְחֲאוּ־כָף: [6]הִנֵּה אֵל יְשׁוּעָתִי אֶבְטַח וְלֹא אֶפְחָד כִּי עָזִּי וְזִמְרָת יָהּ יְהֺוָה וַיְהִי־לִי לִישׁוּעָה: [7]וּשְׁאַבְתֶּם־מַֽיִם בְּשָׂשׂוֹן מִמַּעַיְנֵי הַיְשׁוּעָה: [8]וַאֲמַרְתֶּם בַּיּוֹם הַהוּא הוֹדוּ לַיהֺוָה קִרְאוּ בִשְׁמוֹ הוֹדִֽיעוּ בָעַמִּים עֲלִילֹתָיו הַזְכִּֽירוּ כִּי נִשְׂגָּב שְׁמוֹ: [9]זַמְּרוּ יְהֺוָה כִּי גֵאוּת עָשָׂה מוּדַֽעַת זֹאת בְּכָל־הָאָֽרֶץ: [10]צַהֲלִי וָרֹֽנִּי יֹשֶֽׁבֶת צִיּוֹן כִּי־גָדוֹל בְּקִרְבֵּךְ קְדוֹשׁ יִשְׂרָאֵל: [11]וְאָמַר בַּיּוֹם הַהוּא הִנֵּה אֱלֹהֵֽינוּ זֶה קִוִּֽינוּ לוֹ וְיוֹשִׁיעֵֽנוּ זֶה יְהֺוָה קִוִּֽינוּ לוֹ נָגִֽילָה וְנִשְׂמְחָה בִּישׁוּעָתוֹ:




[12]בּוֹרֵא נִיב שׂפָתָיִם שָׁלוֹם ׀ שָׁלוֹם לָרָחוֹק וְלַקָּרוֹב אָמַר יְהֺוָה וּרְפָאתִיו: [13]וְרֽוּחַ לָבְשָׁה אֶת־עֲמָשַׂי רֹאשׁ הַשָּׁלִישִׁים לְךָ דָוִיד וְעִמְּךָ בֶן־יִשַׁי שָׁלוֹם ׀ שָׁלוֹם לְךָ וְשָׁלוֹם לְעוֹזְרֶֽךָ כִּי עֲזָרְךָ אֱלֹהֶֽיךָ וַיְקַבְּלֵם דָּוִיד

	^ (דברים לג, כט)

	^ (ישעיה מה, יז)

	^ (יואל ב, כו)

	^ (יואל ב, כז)

	^ (ישעיה נה, יב)

	^ (ישעיה יב, ב)

	^ (ישעיה יב, ג)

	^ (ישעיה יב, ד)

	^ (ישעיה יב, ה)

	^ (ישעיה יב, ו)

	^ (ישעיה כה, ט)

	^ (ישעיה נז, יט)

	^ (דברי הימים א יב, יט)

